1770 Suðurnesjaanáll: 16. mars varð skipstapi á Merkinessundi. Sexæringur fórst með 6 mönnum. 

Sauðlauksdalsannáll: Vetur frá jólum harður næsta og fjárfellir víða. ... Vetur til jóla var góður. Árferðið í meðallagi , nema mjög skemmdust töður haustið 1770 og því hart með mönnum. ... Skiptapar miklir úr Grímsey nyrðra... Vetur var harður og og peningafellir.  
Íslands árbók: Harður vetur víðast um land með hrossa- og fjárfelli fyrir sunnan og suðaustan. ... Hafís fyrir norðan og norðaustan langt fram á sumar.

Húnvetnskur annáll: Var veturinn fínn til jólaföstu, en þar eftir víðast mjög haðrur og vorið kalt, nefnilega til sunnudagsins í fimmtu viku smnars [20. maí]. Þegar mánuður var af sumri, voru stór vatnsföll farin á ísnum, Næsta mánudag þar eftir varð víða mikill skaði af yfirgangi vatnanna stærri og þeim smærri með skriðum, sem skemmdu bæði tún og engi á allmörgum bæjum. Óþerrasumar var syðra og vestra í meira lagi allt að Haukadalsskarði, eins fyrir austan, en fyrir norðan var árgæzka upp á þerra. Brunnu tún víðast á bæjum til stórs skaða af sólarhita. Menn fengu töðubrest til helminga á hólavöllum. ... Á mánudaginn annan í þorra féll snjóflóð úr Nýlendugili i Langadal og drap tvo hesta, sem þar nærri voru. – Á þessu ári drapst fé af hor í Múla- og Skaftafellssýslum. ... Á þessu oft nefnda ári rak hafís inn fyrir Norðurland um páska í seinustu viku vetrar [páska bar upp á 15. apríl] og var við með hrakningi, til þess sjö vikur voru af sumri. Hann varð ekki til skaða og enn síður ábata.   

Höskuldsstaðaannáll: Vetrarveðuráttan var óstöðug með hlákum, hríðum og frostum. Kom hafís um sumarmál inn á firði norðan lands, lá við fram yfir Jónsmessu. Snjómikið og hart norður undan. Vorið kalt framvegis. Kom bráð leysing í miðjum Majo. Varð þar af skaði og skemmd sumstaðar af  lækjum. Í Junio kuldi og sterk náttfrost. Greri því lítt. ... Harðindi til lands voru þann vetur sögð austur í Múla- og Skaftafellssýslum sauðfjár- og hrossafellir. Sumarið ýmist þurrt og vott og eins haustið. ... Sumarið var gott um norðursveitir til lands og sjóar. ... Eyrarbakkaskip brotnaði eður laskaðist um haustið á kletti eða skeri.     

Espihólsannáll: Þann 7. Februarii kl. 7 e.m. formerktist jarðskjálfti í Eyjafirði. Var þá frost og hægviðri. Aftur um kvöldið annað, stóð minna, og það þriðja um morguninn eftir í miklu regni og sunnanvindi. 

